
Ma Colombo per âtro ô l’ëa l'oggetto

Per lô da ciù profonda ammirazion:

S’accostavan a lô con ciù rispetto,

Perchè lô supponeivan con raxon

Dall’imponente, risolûto e sccetto

So nobile contegno e ä sommiscion,

Che ghe mostravan tutti all’atto e a-ô sguardo,

Che ô l'ea ô cappo e ô ciù degno de riguardo.

Intanto î Europei pe ristorâse

S’assettan in sce l’æña e in sce l’erbetta:

Ecco torna i selvaggi avvixinâse,

Ecco ô so çibbo fra de lô con sccetta

Cortexia foestê e indigeni bâtâse:

L’Americano l’europea galletta,

E l'Europeo d’America a cassava

Allôa pe-a primma votta ô l’assazzava.

A-ô bäto de vivande succedeiva

Quello di regaletti: ma ô regallo

Di foestê ô l'ëa puerile e ô conscisteiva

In focciare de veddro o de cristallo;

Gioie e tesoi pe chi no conosceiva

E specie, ô prexo e l’uso do metallo,

E per ommi ch’ëan stæti di tescûi[sic]

De lin, de sæa, de laña sempre nûi.

Ma a-ô contraio i regalli di isolani,

Benchè foisan in poca quantitæ,

Perchè povea a l’ea l’isoa de Guanani,

Ean oggetti in Europa i ciù stimæ;

Davan in cangio cioè de quelli vani

Regalli da ragazzi a-i nêuvi fræ

(E in proporzion ghe davan un tesöu)

Malocchi de cotton, granette d’öu.

